
আপোনাৰ কৰ্ম্মবীজ ৰুপিলাঁ আপুনি,

গছ হই ফুলে ফুলে শোভে সি ধৰণী;

গোন্ধত আমোলমোল, ফল উপভোগে

ঋণী কৰি জাতি ভাই থব যুগে-যুগে।

স্বাৰ্থত ‘স্বদেশ' কিন্তু ধৰ্ম্ম-ৰীতি যাৰ,

নোৱাৰে গুটাব সিটে ঋণ-উপকাৰ;—

আপোন পাহৰি যদি পাৰে সুমৰিব,

মূল এৰি সুদ-অংশ পাৰে বা শুজিব?

কৃতজ্ঞতা, জাতিভাব, গুণপূজা-ৰীতি,

নাই যদি কৰমত,—ৰ'ব ক'ত স্মৃতি।






⸺○⸺



লুকুৱা হাঁহি।


প্ৰকৃতিৰ ফুলি-উঠা বুকু উদিয়াই,

আধা আলো আধা ছাঁত জেউতিৰ খনি

প্ৰাণভৰি চাওঁ হাঁয়, বাৰজঙলাই,

চিক্মিক্ ৰূপলীলা, বৈদ্যুতিক মণি!

সমুখীয়া তিৰিপিতি নপৰোঁতে ওৰ,

এগলীয়া মনমোহা দীপ্তি দেখা পাওঁ;

সিগলীয়া জেউতিত সৌন্দৰ্য্যৰ ভৰ,

চকামকা ৰূপ চাই পমিয়েই যাওঁ!

পাকে পাকে ধৰা পৰে বেঁকা চাহনিটি,

মন-প্ৰাণ কাঢ়ি নিয়ে চকু-পচাৰতে;

